
YUK TASHISH SOHASINI DAVLAT TOMONIDAN 
QO‘LLAB-QUVVATLASH MEXANIZMINI 

TAKOMILLASHTIRISH
Omarov Mamanbiy Allabergenovich

Toshkent davlat transport universiteti mustaqil izlanuvchisi

Annotatsiya: Mazkur maqolada temir yo‘l transporti tizimining raqobatbardoshligini ta’minlovchi asosiy yo‘nalishlar, temir 
yo‘l transporti tizimi samarali rivojlanishiga to‘siq bo‘layotgan muammolar, transport turlari o‘rtasidagi raqobatbardoshlikni 
oshirishga xizmat qiluvchi iqtisodiy mexanizm elementlari hamda yuk tashish sohasida temir yo‘l transporti 
raqobatbardoshligini oshirish yo‘nalishlari taklif etilgan.

Kalit soʻzlar: raqobatbardoshlik, samaradorlikni baholash omillari, yuklarni yetkazib berish, vazifalar ierarxiyasi, transport 
kompleksi, temir yo‘l transporti raqobatbardoshligi.
Abstract: This article outlines the main directions for ensuring the competitiveness of the railway transport system, 
highlights the problems hindering the effective development of the railway sector, and proposes economic mechanism 
elements that enhance intermodal competition. It also presents strategic approaches to improving the competitiveness 
of railway freight transport.

Key words: competitiveness, efficiency assessment factors, freight delivery, task hierarchy, transport complex, railway 
transport competitiveness.
Аннотация: В данной статье изложены основные направления обеспечения конкурентоспособности системы 
железнодорожного транспорта, выявлены проблемы, препятствующие её эффективному развитию, предложены 
элементы экономического механизма, способствующие повышению конкурентоспособности между видами 
транспорта, а также определены направления повышения конкурентоспособности железнодорожных 
грузоперевозок.

Ключевые слова: конкурентоспособность, факторы оценки эффективности, доставка грузов, иерархия задач, 
транспортный комплекс, конкурентоспособность железнодорожного транспорта.

K I R I S H
Xalqaro iqtisodiy munosabatlarning izchil rivojlanishi, avvalo, samarali tashkil etilgan transport 

infratuzilmasiga bog‘liq bo‘lib, ayni soha global savdo, investitsiyalar va texnologik almashinuvning tayanch 
omilidir. Hozirgi vaqtda dunyo miqyosida umumiy transport yo‘llari uzunligi 50 million kilometrdan oshib, global 
harakatlanish tizimining barqarorligini ifodalamoqda. Jahon banki taqdim etgan ma’lumotlarga ko‘ra, xalqaro 
transport sektori hajmi 2,2 trillion AQSh dollariga teng bo‘lib, bu jahon yalpi ichki mahsulotining 6,8 foizini tashkil 
etadi. Ko‘plab mamlakatlar iqtisodiyotida ushbu tarmoqning YAIMdagi ulushi 4–9 foiz atrofida bo‘lsa, bandlik 
darajasida 3–7 foizlik ko‘rsatkichni egallaydi [1]. Bunday statistikalar transport sohasining nafaqat iqtisodiy 
barqarorlik, balki milliy xavfsizlik ko‘rsatkichlari bilan ham bevosita bog‘liqligini ko‘rsatadi.

Jahon amaliyotida transport tizimining iqtisodiy samaradorligini oshirish borasida bir qator muammolar 
dolzarb bo‘lib qolmoqda. Jumladan, resurslardan kompleks foydalanish, turli transport turlarini integratsiyalash 
orqali multimodal va intermodal yondashuvlarni tatbiq etish, logistika zanjirlarida vaqt va xarajatlarni 
kamaytirish, ilg‘or boshqaruv texnologiyalarini joriy etish orqali transport-logistika xizmatlarining tezkorligini 
oshirish masalalari yuqori ahamiyat kasb etmoqda. Ayniqsa, temir yo‘l transportining samaradorligi, ekologik 
tozaligi va katta hajmdagi yuklarni uzoq masofalarga yetkazishdagi ustunliklari uni strategik tarmoq sifatida 
ajratib ko‘rsatadi. Ushbu yo‘nalishda raqamli texnologiyalar, avtomatlashtirilgan boshqaruv tizimlari, “yashil” 
texnologiyalar, xizmatlar tannarxini optimallashtirish, ekologik barqarorlikni ta’minlash, temir yo‘l va boshqa 
transport turlari o‘rtasidagi uzviy bog‘liqlikni kuchaytirish dolzarb vazifalar sirasiga kiradi. Shu bilan birga, yuk 
tashish xizmatlarining sifatini oshirish va mijozlar bilan aloqalarni mustahkamlash ham bugungi kunning ustuvor 
yo‘nalishlaridan biridir.

O‘zbekiston sharoitida ham transport-kommunikatsiya infratuzilmasini izchil rivojlantirish iqtisodiy 
taraqqiyotning strategik omili sifatida belgilanmoqda. Xususan, 2022–2026-yillarga mo‘ljallangan Yangi 
O‘zbekiston Taraqqiyot strategiyasida transport va logistika xizmatlari bozorini kengaytirish, temir yo‘l 

infratuzilmasini 60 foizgacha elektrlashtirish, avtomobil yo‘llari tarmog‘ini modernizatsiya qilish, tashqi savdo 
uchun “yashil koridorlar”ni shakllantirish va tranzit yuk hajmini 15 million tonnaga yetkazish kabi muhim 
vazifalar belgilab qo‘yilgan [2]. Prezidentimiz tomonidan Oliy Majlisga yo‘llangan Murojaatnomada ham: 
“Mahsulotlarimizni ichki va tashqi bozorlarga yetkazish, ularning tannarxini tushirish uchun transport-logistika 
sohasini rivojlantirishimiz zarur”, – degan fikr ilgari surilgan [3]. Bu esa transport-logistika tizimining faqat 
iqtisodiy emas, balki ijtimoiy-iqtisodiy va siyosiy barqarorlikda ham alohida o‘rin tutishini ko‘rsatadi.

Shu nuqtayi nazardan, O‘zbekistonda transport sektorining, xususan temir yo‘l tizimining samaradorligini 
oshirish, uni xalqaro transport yo‘laklariga integratsiyalash, yuk tashish xizmatlarini modernizatsiyalash hamda 
raqamli innovatsiyalar asosida rivojlantirish bo‘yicha chuqur ilmiy-tadqiqotlar o‘tkazish dolzarb ahamiyat 
kasb etmoqda. Mazkur tadqiqotlar, nafaqat transport tizimini samarali boshqarishga, balki xalqaro iqtisodiy 
makondagi raqobatbardoshlikni oshirishga xizmat qiladi.

M A V Z U G A  O I D  A D A B I Y O T L A R  S H A R H I
Transport tizimini iqtisodiy rivojlantirishning nazariy-uslubiy asoslari bir qator mahalliy va xorijiy olimlarning 

ilmiy tadqiqotlarida o‘z aksini topgan. Iqtisodchi olim R. Xalturinning fikriga ko‘ra, transport kompleksining 
quyidagi xususiyatlari ajratib ko‘rsatiladi: uning elementlari yagona tizim sifatida faoliyat yuritadi; transport 
infratuzilmasi mintaqaviy tizimning boshqa tarkibiy qismlari bilan o‘zaro bog‘liq holda amalga oshiriladi [4].

Yu. N. Golskaya o‘z tadqiqotida transport tizimini rivojlantirishning quyidagi xususiyatlarini ajratib ko‘rsatadi: 
uning elementlari yagona tizim sifatida faoliyat yuritadi; temir yo‘l transport tizimi mintaqaviy tizimning boshqa 
tarkibiy qismlari bilan o‘zaro bog‘liq holda shakllantiriladi. Demak, temir yo‘l transporti hudud bilan qat’iy tarzda 
bog‘lanmaganligi bois, harakatlanuvchi tarkib uning elementi hisoblanmaydi [5].

I. A. Semina va V. A. Kustovlarning fikricha, transport infratuzilmasining hududiy tizimlardagi quyidagi 
vazifalari ajratib ko‘rsatiladi. Birinchidan, transport – bu hududiy xususiyatlar indikatori va mamlakat ijtimoiy-
iqtisodiy sifatining asosiy tarkibiy qismi. Ikkinchidan, transport aloqalarni taqsimlovchi va muvofiqlashtiruvchi 
bo‘lib, natijada operatsion makonni cheklovchi, boshqacha aytganda, “hududlarni tutashtiruvchi”, ya’ni “transport 
xabini hosil qiluvchi” vazifalarni bajaradi [6].

A. B. Maksimov o‘zining ilmiy ishlarida transport infratuzilmasini shakllantirishning quyidagi asosiy 
funksiyalarini ko‘rsatib o‘tadi:

– iqtisodiyot subyektlarining transport obyektlariga bo‘lgan ehtiyojini qondirish;
– mamlakat transport tarmog‘ini shakllantirish;
– turli transport turlari o‘rtasidagi o‘zaro hamkorlikni ta’minlash;
– mamlakat ijtimoiy-iqtisodiy rivojlanish darajasini yuksaltirish [7].
D. Bauersoksning fikricha, temir yo‘l transporti faoliyatini rivojlantirishda an’anaviy usullarga nisbatan yuk 

tashuvlarini tashkil etishning afzalliklari va iqtisodiy samaradorligi muhim ahamiyatga ega bo‘lib, u multimodal 
va intermodal tashish tizimlarini tashkil etish muammolariga alohida e’tibor qaratgan. Shu bilan birga, muallif 
transport tarmoqlari, transport vositalari va transport kompaniyalarini o‘z ichiga olgan transport tizimini alohida 
ta’kidlaydi [8].

Mamlakatimiz olimlaridan G‘. Samadov, A. Zoxidov, A. Gulamov va M. Ravshanovlarning fikricha, 
“transport tizimi – bu yuk va yo‘lovchilarni o‘z manziliga yetkazish jarayonida o‘zaro aloqador transport turlari va 
infratuzilmalari majmuasi, ya’ni o‘zaro bog‘liq bo‘lgan transport sektorlari, mehnat resurslari hamda mamlakat 
iqtisodiyotini samarali boshqarish maqsadida transportning barcha turlarini qamrab oluvchi boshqaruv tizimidir” 
[9].

T A D Q I Q O T  M E T O D O L O G I YA S I
Temir yo‘l transport tizimining raqobatbardoshligini oshirish muammolarini tahlil etish bilan shug‘ullangan 

milliy va xorijiy olimlarning ilmiy izlanishlari natijalari mazkur tadqiqotning nazariy-uslubiy bazasi sifatida xizmat 
qilmoqda. Maqolani tayyorlashda abstrakt va analitik mushohada, qiyosiy va omilli tahlil, indikativ, tanlanma 
kuzatuv, taqqoslash, iqtisodiy-statistik va boshqa usullardan foydalanildi.

T A H L I L  V A  N A T I J A L A R
Raqobat umumijtimoiy kategoriya bo‘lib, ijtimoiy jarayonlarga bevosita ta’sir ko‘rsatadi. Yuk tashish sohasini 

davlat tomonidan qo‘llab-quvvatlashning asosiy sabablaridan biri – bu iqtisodiy o‘sishni rag‘batlantirishdir. Yuk 
tashish sohasi har bir mamlakat iqtisodiy faoliyatida strategik ahamiyatga ega. Yuklarni samarali, arzon va 
tezkor tashish ishlab chiqarish jarayonlarining barqarorligini ta’minlaydi. Davlat qo‘llab-quvvatlovi orqali transport 
infratuzilmasiga sarmoya kiritish, logistika va tashish xizmatlarining sifatini oshirish, shuningdek, mahalliy va 
xalqaro bozorlar o‘rtasidagi savdo munosabatlarini kuchaytirish mumkin.

Davlat tomonidan qo‘llab-quvvatlashning yana bir muhim omili – bu xususiy sektorga zarur shart-sharoitlar 
yaratishdir. Ko‘pgina kichik va o‘rta biznes subyektlari transport infratuzilmasiga to‘g‘ridan-to‘g‘ri sarmoya kirita 
olmaydi. Davlat tomonidan beriladigan subsidiyalar, soliq imtiyozlari va boshqa rag‘batlantiruvchi vositalar yuk 
tashish tarmoqlarida xususiy sektor ishtirokini kengaytiradi. Natijada, ushbu biznes subyektlari o‘z tovarlarini 
arzon va tez yetkazib berish imkoniyatiga ega bo‘ladilar.

Yuk tashish sohasi mamlakat iqtisodiyotining barqarorligi va samaradorligi uchun muhim hisoblanadi. 
Tovarlar va xomashyoning bir joydan boshqa joyga yetkazib berilishi ishlab chiqarish jarayonining uzluksizligini 
ta’minlaydi. Davlat tomonidan qo‘llab-quvvatlanadigan yuk tashish tizimi arzon va samarali bo‘lib, ishlab 
chiqarish xarajatlarini kamaytiradi. Misol uchun, temir yo‘l orqali yuk tashish narxlari davlat yordami sababli 
pasaysa, ishlab chiqaruvchilar ko‘proq mahsulotni sotuvga chiqaradi, bu esa umumiy iqtisodiy o‘sishga olib 
keladi.

Davlat tomonidan logistika va yuk tashish infratuzilmasiga sarmoyalarni ko‘paytirish eksport va import 
operatsiyalarini tezlashtiradi. Bu esa mamlakatning xalqaro savdo hajmini oshirishga yordam beradi. Aks holda, 
transport infratuzilmasi yetarli darajada rivojlanmasa, yuk tashish jarayonlarida muammolar paydo bo‘ladi, bu 
esa ishlab chiqarish xarajatlarining ortishiga va iqtisodiy samaradorlikning pasayishiga olib keladi.

Yuk tashish sohasining davlat tomonidan qo‘llab-quvvatlanishi nafaqat iqtisodiy, balki ijtimoiy jihatdan ham 
muhimdir. Transport sohasining rivojlanishi mehnat bozorida yangi ish o‘rinlarini yaratadi, bu esa aholining 
bandligini oshiradi. Yuk tashish tarmoqlari rivojlanishi mamlakatdagi turli hududlar o‘rtasida transport aloqalarini 
yaxshilaydi, bu esa hududiy tenglikni ta’minlashga xizmat qiladi. Masalan, davlat tomonidan transport tarmoqlarini 
rivojlantirish orqali qishloq hududlaridagi tadbirkorlar o‘z mahsulotlarini tez va arzon tarzda bozorga yetkazish 
imkoniyatiga ega bo‘ladilar.

Yuk tashish sohasi davlatning strategik rivojlanish rejalari tarkibida alohida o‘rin tutadi. U mamlakatning 
tashqi va ichki bozorlardagi raqobatbardoshligini ta’minlashga xizmat qiladi. Masalan, agar xalqaro savdoda 
samarali yuk tashish tizimi mavjud bo‘lmasa, eksport jarayonlari qiyinlashadi va iqtisodiyotdagi o‘sish sur’ati 
pasayadi. Shu sababli yuk tashish sohasiga davlat tomonidan beriladigan qo‘llab-quvvatlov choralari strategik 
ahamiyat kasb etadi va tashqi savdo munosabatlarida raqobatbardoshlikni saqlab qolishga xizmat qiladi.

Yuk tashish sohasida davlat qo‘llab-quvvatlashining turli mexanizmlari mavjud bo‘lib, ularning asosiy 
maqsadi – sohaning barqaror rivojlanishini ta’minlash va tashish xarajatlarini optimallashtirishdan iborat. Bu 
mexanizmlar yuk tashish kompaniyalari faoliyatini qo‘llab-quvvatlash, shuningdek, mamlakatning ichki va 
tashqi iqtisodiy faoliyatini kuchaytirish jarayonlarida muhim rol o‘ynaydi. Hozirgi kunda yuk tashish sohasini 
davlat tomonidan qo‘llab-quvvatlashda quyidagi vositalar qo‘llanilmoqda (1-jadval):

1-jadval. Yuk tashish sohasini davlat tomonidan qo‘llab-quvvatlash vositalari1.
№ Vositalar Mazmun-mohiyati

Subsidiyalar

Subsidiyalar davlat tomonidan yuk tashish korxonalariga to‘g‘ridan-to‘g‘ri moliyaviy 
yordam sifatida beriladi. Bu yordam sohani rivojlantirish, yangi texnologiyalarni 
joriy qilish, transport vositalarini yangilash va zamonaviylashtirish kabi sohalarga 
sarflanadi. Subsidiyalar orqali davlat yuk tashish infratuzilmasini yaxshilash va 
transport jarayonlarini tezlashtirishga ko‘maklashadi.

Soliq imtiyozlari

Davlat tomonidan taqdim etiladigan soliq imtiyozlari yuk tashish kompaniyalarining 
soliq yukini kamaytirishga qaratilgan. Bunday imtiyozlar korxonalarning daromad 
solig‘idan ozod qilish, mol-mulk solig‘ini kamaytirish va soliq to‘lovlarini kechiktirish 
shaklida bo‘lishi mumkin. Soliq imtiyozlari kompaniyalarga ko‘proq investitsiya 
kiritish va o‘z faoliyatini kengaytirish imkonini beradi.

Bojxona yengilliklari

Yuk tashish jarayonlarini tezlashtirish va uning samaradorligini oshirish uchun 
davlat bojxona yengilliklarini taqdim etadi. Bu yengilliklar yuklarni bojxona 
hududiga kiritish yoki chiqarish jarayonida qo‘llaniladigan boj to‘lovlarining 
kamaytirilishi yoki uzaytirilishi orqali amalga oshiriladi. Bojxona yengilliklari orqali 
yuklarni yetkazib berish tezkorligi oshiriladi, bojxona jarayonlari soddalashtiriladi.

Yuk tashish sohasini rivojlantirishda davlat qo‘llab-quvvatlash vositalari samarali tarzda joriy etilgan bo‘lishi 
zarur. Bugungi kunda faqat an’anaviy vositalargagina tayanish emas, balki zamonaviy, raqamli texnologiyalar 
asosidagi qo‘llab-quvvatlash tizimlari ham muhim ahamiyat kasb etmoqda. Amalda mavjud bo‘lgan qo‘llab-
quvvatlash vositalariga subsidiyalar, soliq imtiyozlari va bojxona yengilliklari kabi mexanizmlar kiradi. Ular yuk 
tashish sohasining rivojlanishida asosiy rol o‘ynaydi. Biroq, bu vositalarni zamonaviy iqtisodiy sharoitlarga 

1	  Ўрганилган манбалар асосида муаллиф томонидан шакллантирилган.

moslashtirish, ularni innovatsion yechimlar bilan boyitish va samaradorlik darajasini oshirish bugungi kunning 
dolzarb vazifasidir.

Yuk tashish sohasini davlat tomonidan qo‘llab-quvvatlash iqtisodiy rivojlanishning asosiy drayverlaridan biri 
bo‘lib, sohaning barqaror rivojlanishini ta’minlashda muhim ahamiyatga ega. Hozirgi kunda davlat tomonidan 
qo‘llab-quvvatlash mexanizmlari orqali infratuzilmani modernizatsiya qilish, innovatsiyalarni joriy etish va 
xalqaro savdo imkoniyatlarini kengaytirishga qaratilgan qator chora-tadbirlar amalga oshirilmoqda. Biroq, 
ushbu mexanizmlarning samaradorligi va amaliy qamrovi bir xil emas. Ular o‘ziga xos kuchli va zaif jihatlarga 
ega. Quyidagi jadvalda bugungi kunda amal qilayotgan asosiy qo‘llab-quvvatlash mexanizmlari va ularning 
natijalari ko‘rsatilgan (2-jadval). 

2-jadval. Yuk tashish sohasini davlat tomonidan qo‘llab-quvvatlash mexanizmlarining bugungi holati va amaliy 
natijalari2.

№ Qo‘llab-quvvatlash 
mexanizmi Hozirgi holati Amaliy natijalari

1. Subsidiyalar
Davlat tomonidan infratuzilma va yangi 
texnologiyalarga qaratilgan moliyaviy 
yordamlar mavjud

Yangilangan transport vositalari, yangi 
logistika markazlarining ochilishi, 
kompaniyalarning sarmoya kiritish 
qobiliyati oshgan

2. Soliq imtiyozlari

Soliq yukini kamaytirish uchun soliq 
imtiyozlari berish mexanizmi faoliyat 
ko‘rsatadi, katta kompaniyalar ko‘proq 
imtiyoz oladilar

Kompanialarning daromadlari oshgan, 
investitsiya qilish imkoniyatlari kengaygan

3. Bojxona yengilliklari
Bojxona yengilliklari, xususan, bojxona 
to‘lovlarini kechiktirish va qisqartirish orqali 
amalga oshiriladi

Yuklarning tezkor o‘tkazilishi 
ta’minlangan, bojxona jarayonlarining 
vaqti qisqargan

4. Innovatsiyalarni qo‘llab-
quvvatlash

Texnologiyalarni joriy qilish uchun davlat 
subsidiyalari va grantlari berilmoqda, lekin 
hali kamroq qamrovga ega

Ayrim yuk tashish kompaniyalari raqamli 
texnologiyalarni joriy qilgan, transport 
jarayonlarining samaradorligi oshgan

5. Xalqaro transport 
yo‘laklari

Davlat xalqaro yo‘nalishlarni 
rivojlantirishga e’tibor qaratmoqda, yangi 
yo‘nalishlar ochilmoqda

Xalqaro yuk tashish hajmi oshgan, 
eksport va import jarayonlari tezlashgan

6. Qonunchilikning 
takomillashuvi

Davlat tomonidan yuk tashish sohasini 
qo‘llab-quvvatlovchi qonunlar va imtiyozlar 
joriy qilinmoqda, lekin ba’zi qonunlar yangi 
sharoitlarga mos emas

Qonunchilik asosida sohaga 
ko‘mak berilayotgan bo‘lsada, uning 
faoliyatidagi byurokratiya va muammolar 
samaradorlikni pasaytirmoqda

Davlat tomonidan taqdim etilayotgan subsidiyalar, soliq imtiyozlari, bojxona yengilliklari va innovatsion 
faoliyatni qo‘llab-quvvatlovchi choralar yuk tashish sohasining barqaror rivojlanishini ta’minlashda muhim omil 
sifatida xizmat qilmoqda. Ushbu vositalar orqali infratuzilmaviy yangilanishlar, texnologik modernizatsiya va 
transport tizimi samaradorligini oshirish bo‘yicha sezilarli yutuqlar kuzatilmoqda.

Subsidiyalar va moliyaviy yordamlar orqali zamonaviy logistika markazlari barpo etilmoqda, transport 
vositalari yangilanmoqda va xususiy sektor sarmoyaviy faolligi oshmoqda. Bunday yutuqlar sohaning zamonaviy 
infratuzilmaga o’tishini tezlashtirmoqda. Shu bilan birga, mavjud dasturlarning qamrovini kengaytirish orqali 
kichik va o‘rta biznes subyektlarining ham subsidiya resurslaridan faolroq foydalanishini ta’minlash maqsadga 
muvofiqdir. Bu yondashuv raqobat muhitini yanada sog‘lomlashtiradi va sektorning inklyuziv o‘sishini 
rag‘batlantiradi.

Soliq imtiyozlari orqali yirik transport kompaniyalarining investitsion salohiyati mustahkamlanmoqda. 
Endilikda bu tajribani kichik biznesga ham tatbiq qilish orqali innovatsion yechimlarni kengroq ommalashtirish, 
hamda yangi texnologiyalarni tezroq joriy qilish imkonini yaratish zarur. Xususan, raqamli transport boshqaruvi, 
ekologik toza texnologiyalar yoki sun’iy intellekt asosidagi yechimlarni joriy etayotgan kichik subyektlar uchun 
ham moslashtirilgan soliq rag‘batlarini ishlab chiqish foydali bo‘ladi.

Bojxona jarayonlarining samaradorligi yildan-yilga oshmoqda. Raqamlashtirish va avtomatlashtirish 
yo‘nalishlarida olib borilayotgan ishlar yuk oqimini tezlashtirishga xizmat qilmoqda. Bu boradagi tajribani yanada 

2	  Ўрганилган манбалар асосида муаллиф томонидан шакллантирилган.

takomillashtirish uchun hujjat aylanishini soddalashtirish, blokcheyn kabi ilg‘or texnologiyalarni joriy etish va 
inson omiliga bog‘liq bo‘lgan kechikishlarni minimal darajaga tushirish tavsiya etiladi.

Innovatsiyalarni tatbiq etish sohaga raqamli transformatsiyani olib kirishga xizmat qilmoqda. Ayrim 
kompaniyalar tomonidan ilgari surilgan texnologik yechimlar samarali natijalarni bermoqda. Kelgusida 
innovatsion faoliyatga ajratiladigan resurslar hajmini oshirish, ayniqsa, kichik biznes uchun texnologik 
infratuzilmaga kirish imkoniyatlarini kengaytirish orqali umumiy texnologik taraqqiyot tezligini oshirish mumkin. 
Maxsus grantlar, texnologik inkubatorlar va startaplarni moliyalashtirish dasturlari orqali bu boradagi salohiyatni 
to‘liq ochish mumkin.

Xalqaro transport yo‘laklarini rivojlantirish yo‘nalishida sezilarli ijobiy siljishlar kuzatilmoqda. Transport 
oqimining ko‘payishi, eksport-import tezligining ortishi va mintaqaviy logistika tarmoqlarining mustahkamlanishi 
bu jarayonni tasdiqlaydi. Endilikda ushbu rivojlanish sur’atini saqlab qolish va kuchaytirish uchun infratuzilma 
modernizatsiyasi va xalqaro standartlarga to‘liq moslashuvni ta’minlovchi mexanizmlarni kuchaytirish zarur.

Umuman olganda, davlat tomonidan yaratilgan qo‘llab-quvvatlovchi mexanizmlar yuk tashish sohasining 
zamonaviy, barqaror va raqobatbardosh rivojlanishiga zamin yaratmoqda. Ushbu mexanizmlarni yanada 
samarali va ta’sirchan qilish uchun quyidagi yo‘nalishlarga e’tibor qaratish maqsadga muvofiq bo‘ladi: 
hujjatlashtirish va foydalanish tartiblarini soddalashtirish, kichik biznesni faol jalb etish, innovatsiyalarni qo‘llab-
quvvatlash mexanizmlarini kengaytirish va xalqaro tajribalarni mahalliy sharoitga moslashtirish orqali soha 
taraqqiyotiga yangicha turtki berish (1-rasm).

1-rasm. Yuk tashish sohasini davlat tomonidan qo‘llab-quvvatlash mexanizmlarini takomillashtirish yo‘nalishlari3.

Davlat subsidiyalari iqtisodiyotni strategik yo‘nalishda rivojlantirishda muhim vosita hisoblanadi. Bugungi 
kunda ularning katta qismi yirik kompaniyalarga yo‘naltirilmoqda, biroq ushbu tizimni yanada takomillashtirish 
imkoniyati mavjud. Xususan, subsidiya siyosatini yanada inkluziv va maqsadli shaklda amalga oshirish uchun 
kichik va o‘rta biznes subyektlariga qaratilgan maxsus dasturlarni ishlab chiqish tavsiya etiladi. Masalan, 
transport sohasida ekologik barqarorlikni ta’minlash maqsadida subsidiyalarni eko-transport vositalarini joriy 
etishga yo‘naltirish orqali sohaga zamonaviy yechimlar olib kirish mumkin. Shu bilan birga, raqamli logistika 
tizimlarini tatbiq etish uchun ham subsidiya mexanizmlaridan foydalanish, sohaning raqamli transformatsiyasini 
jadallashtiradi.

Subsidiyalarning samarali taqsimlanishini ta’minlashda davlat boshqaruv tizimida ilg‘or texnologiyalardan 
keng foydalanish dolzarbdir. Xususan, onlayn platformalar orqali ariza topshirish, hujjatlarni raqamlashtirish 
va subsidiya ajratish jarayonlarini avtomatlashtirish orqali byurokratik yukni kamaytirish va shaffoflikni oshirish 
mumkin.

3	  Ўрганилган манбалар асосида муаллиф томонидан шакллантирилган.

Soliq imtiyozlari iqtisodiy faollikni rag‘batlantirishda muhim vosita bo‘lib, ularni taqsimlashda innovatsion 
faoliyatga ustuvorlik berish maqsadga muvofiqdir. Zamonaviy texnologiyalarni, jumladan, raqamli transport 
boshqaruvi tizimlari yoki sun’iy intellekt texnologiyalarini joriy qilayotgan korxonalarni soliq yengilliklari 
orqali qo‘llab-quvvatlash, ularning raqobatbardoshligini oshirishga xizmat qiladi. Shu bilan birga, ekologik 
transport vositalaridan foydalanuvchi yoki uglerod chiqindilarini kamaytiruvchi loyihalarni amalga oshirayotgan 
subyektlarga soliq imtiyozlarini taqdim etish orqali ekologik investitsiyalarni kengaytirish mumkin.

Bojxona tizimining samaradorligini oshirishda uni raqamlashtirish va avtomatlashtirish asosiy ustuvor 
yo‘nalishlardan biri hisoblanadi. Blokcheyn texnologiyalarini joriy etish orqali bojxona operatsiyalarini real vaqt 
rejimida kuzatish, hujjatlar aylanishini soddalashtirish va operatsion jarayonlarni avtomatiklashtirish mumkin. 
Bu esa, nafaqat tezlikni oshiradi, balki ishonchlilik va xavfsizlik darajasini ham mustahkamlaydi.

Shuningdek, yuklarni avtomatik aniqlovchi aqlli tekshiruv texnologiyalarini joriy etish orqali inson omiliga 
bog‘liq xavflarni kamaytirish, jarayonlarni tezlashtirish va xavfsizlik standartlariga muvofiqlikni ta’minlash 
imkoniyati yaratiladi.

Transport-logistika sohasida innovatsion faoliyatni rivojlantirish, uning raqobatbardoshligini oshirishda 
muhim omil bo‘lib xizmat qiladi. Davlat tomonidan bu yo‘nalishga ajratiladigan moliyaviy resurslarni kengaytirish, 
ayniqsa kichik va o‘rta biznes subyektlarini raqamli yechimlar joriy etishga rag‘batlantirish orqali sezilarli 
natijalarga erishish mumkin. Innovatsiyalarga sarmoya kiritayotgan korxonalar uchun maxsus grantlar va 
subsidiya mexanizmlarini ishlab chiqish, shuningdek, innovatsion akselerator dasturlari doirasida moliyaviy 
yordam va ko‘nikma rivojlantirish bo‘yicha ta’lim loyihalarini yo‘lga qo‘yish orqali davlat va xususiy sektor 
hamkorligi mustahkamlanadi. Bu esa yuk tashish sohasida ilg‘or texnologiyalar asosidagi yangilanishlarni 
jadallashtirishga xizmat qiladi.

X U L O S A  V A  T A K L I F L A R
Yuk tashish sohasining strategik ahamiyatini inobatga olgan holda, uni davlat tomonidan qo‘llab-quvvatlash 

mexanizmlarini takomillashtirish bozor iqtisodiyoti sharoitida tarmoqning barqaror va raqobatbardosh 
rivojlanishiga xizmat qiladi. O‘tkazilgan tahlillar shuni ko‘rsatmoqdaki, amaldagi qo‘llab-quvvatlash choralari, 
asosan, qisqa muddatli moliyaviy imtiyozlar, soliq yengilliklari va infratuzilmaviy loyihalar bilan cheklanib 
qolmoqda. Holbuki, zamonaviy iqtisodiy sharoitda bu sohani rivojlantirish uchun faqat moliyaviy resurslar 
ajratish bilan cheklanmasdan, balki quyidagi kompleks yondashuvlar muhim ahamiyatga ega:

– tizimli va maqsadli institutsional mexanizmlarni joriy etish;
– samaradorlikka yo‘naltirilgan subsidiyalash tizimini yaratish;
– logistika infratuzilmasini modernizatsiya qilish dasturlarini ishlab chiqish;
– tarif siyosatini segmentlashtirish;
– davlat-xususiy sheriklikni kuchaytirish.
Shu nuqtayi nazardan, davlat tomonidan qo‘llab-quvvatlash mexanizmlarini qayta ko‘rib chiqish, ularni 

bozor talablariga moslashtirish va raqobat muhitini buzmasdan, lekin samaradorlikni rag‘batlantiruvchi iqtisodiy, 
huquqiy va tashkiliy vositalarni joriy etish orqali yuqori natijalarga erishish mumkin. Bu esa, o‘z navbatida, 
transport xizmatlari sifatining oshishi, yuk tashish xarajatlarining kamayishi, tranzit salohiyatining faollashuvi va 
mamlakatning tashqi savdo aylanmasining kengayishiga xizmat qiladi.

